
Mesej yang ingin diketengahkan oleh 
pengkarya adalah berkisar tentang
keindahan alam yang  semakin pupus 
dan tidak diendahkan. Keindahan alam 
semulajadi ciptaan Allah SWT. merupakan 
wadah yang membekalkan kita oksigen
di samping memberi kesegaran tubuh 
badan selain menjadi terapi minda pada 
setiap individu dalam mencari ketenangan. 
Sesungguhnya kita wajar mensyukuri 
nikmat keindahan alam, anugerahkan 
Yang Esa kepada kita.
 
Pembangunan dunia hari ini yang semakin 
pesat secara tidak langsung telah 
mengorbankan kehijauan alam yang
menjadi pelindung kepada alam semesta. 
Kerakusan manusia yang semakin 
menjadi-jadi dan menggilai pemodenan 
hidup yang mahu dilengkapi dengan  
teknologi canggih telah berjaya membunuh 
keindahan dan kemurnian alam kita.

Nafas menyedut udara yang sebati
bersama gumpalan asap yang bersatu, 
bunyian yang mengisi ruang sekeliling, baik 
getaran atau dengungan telah melalikan 
pendengaran. Aliran sungai bersatu 

bersama sisa buangan menjadi padu,
hanya menerima segala kotoran untuk 
dinodai kesuciannya, hasil serakah manusia 
mengejar keuntungan. Alam ini sedikit demi 
sedikit makin ditelanjangkan, tampak polos.., 
lapang tanpa kelambunya….Jiwa tidak lagi 
dapat menikmati sebenar benarnya rasa 
rahsia alam. Alam yang sebenar adalah 
yang menenangkan jiwa pabila dipandang, 
menusuk ke kalbu dalam kebisuan , 
meresap dalam jiwa dibuai keasyikan 
keindahannya hingga menitiskan airmata.

Pengkarya ingin mengajak audiens untuk 
mencintai keindahan alam maya ini. Namun 
cinta sahaja tidak mencukupi untuk nilai 
sebuah keindahan alam agar kekal segar dan 
hijau. Sejenak, kasih sayang dan belaian 
adalah paduan yang amat penting di mana 
sikap dan tanggung jawab individu serta 
sedar kendiri perlu dilatih dan diterap dalam 
diri insani. Alam kita wajar dipelihara, disekat 
dari diperkosa dan manusialah puncanya.

Maka yang mana satu di antara 
nikmat-nikmat Tuhan kamu, 

yang kamu hendak  dustakan?
(Surah Ar Rahman:13)

